Avgerð nr. 07-02-21-55 frá 13.06.2007

- lóg um Toll- og Skattafyrisiting § 24

- kærufreist

Samandráttur:

Kært varð 2 vikur ov seint. Kæruumboðið vísti á, at kæran varð skriva í góðari tíð, og at bæði hann og kærarin livdu í teirri trúgv, at kært varð, men okkurt mistak var hent so​leið​is, at kæran ikki var komin fram. Skatta- og avgjaldskærunevndin metti, at grund​gev​ingar kærarans vóru ikki mettar sum fullgott forfall og tí var ikki grundarlag fyri at geva frá​vik frá kærufreistini.

Avgerð

Toll- og Skattstova Føroya hevur hækkað skattskyldugu inntøkuna hjá A fyri 2001 vegna lága privatnýtslu við kr. 139.957.
Henda avgerð varð kærd til Kommunala Skattakærunevnd, sum tann 26. mars 2007 av​gjørdi at geva kæraranum partvíst viðhald, soleiðis at hækkingin varð minkað við kr. 15.000 og soleiðis varð kr. 124.957.
Henda avgerð er kærd til Skatta- og avgjaldskærunevndina og var Føroya Kærustovni í hendi 9. mai 2007.
Kæruumboðið vísir á, at hann tann 11. apríl hevur skrivað eina kæru til Skatta- og av​gjaldskærunevndina, men eftir øllum at døma er kæran ikki komin fram. Okkurt mistak má vera hent.

Hann greiðir frá, at A um kvøldið tann 23. apríl 2007, tvs. dagin áðrenn kærufreistin var farin, ringdi til sín og spurdi eftir málinum. Kæruumboðið greiddi A frá, at málið var kært, og hann sendi honum samstundis við telduposti avrit av kæruni. Hann vísir á, at tað niðan​fyri á teldupostinum sæst, at hann 23. apríl 2007 kl. 22.39.53 sendi avrit av kæruni til klient​in.
A hevur tí eisini livað í teirri trúgv, at málið var kært, og tað sama ger seg galdandi viðv. kær​u​umboðnum. Hann spyr tí, um frávik kann verða gjørt frá kærufreistini sum eitt und​an​tak vegna serligar umstøður.

Um frávik ikki verður givið, ætlar hann sær sjálvsagt at úttaka stevning í málinum, tí tann freistin er so í hvussu so er ikki farin enn.

Vísandi til, at tað er rættiliga stutt síðan, at kærufreistin er farin, at freistin at stevna ikki er farin, og at tað fer at vera processparandi at sleppa undan eini stevning, ger hann galdandi, at frávik eigur at vera loyvt í einum slíkum føri sum hesum.
Avgerðin hjá Skatta- og avgjaldskærunevndini.

Skatta- og avgjaldskærunevndin viðmerkti, at sambært § 24, stk. 2 í lóg um Toll- og Skattafyrisiting skal kæra vera send, áðrenn 4 vikur eru lidnar frá tí, at kærandi fekk boð um avgerðina. Avgerðin er dagfest 26. mars 2007, og sambært kæruni er avgerðin móttikin 28. mars 2007.

Fýra vikur frá hesum degi er 25. apríl 2007. Kravið er sostatt, at kæran skal vera send, áðr​enn hesin dagur er liðin, fyri at vera rættstundis. Kæran er ikki innkomin til Kærustovnin fyrr enn 9. mai 2007. Hetta eru nærum 2 vikur eftir, at freistin er farin. Útgangsstøðið er tí, at kæran verður ikki tikin til viðgerðar.
Heimild er tó til at gera frávik frá kærufreistini, um nevndin heldur fullgóð forføll vera, jbr. § 24, stk. 3.

Í hesum føri verður greitt frá, at kæran er skrivað í góðari tíð, men at eitthvørt mistak er hent soleiðis, at hon ikki er komin fram, og bæði kæruumboðið og kærarin hava livað í teirri trúgv, at kært er rættstundis.
Kærunevndin metti, at tað var ikki orsøk til at víkja frá freistini, at kæra var skrivað men av einhvørjum mistakið ikki var komin fram. Kæruumboðið er greiður yvir, at Kæru​stovnurin sendir móttøkuváttan, tá kæra er innkomin og kundi havt kannað, áðrenn freistin fór, hví hann ikki hevði fingið váttan, tá hann metir seg hava sent kær​una 2 vikur, áðrenn freistin er farin. Hann spyr eisini, men er hetta ikki fyrr enn 2 vikur eftir, at freistin er farin.

Skatta- og avgjaldskærunevndin metti, at grundgevingar kærarans fyri ov seinu kæruni tal​aðu ikki fyri at siga, at fullgott forfall er. Skatta- og avgjaldskærunevndin avgjørdi tí at nokta at gera frávik frá kærufreistini.
